
2020թ․ սեպտեմբերի 2-ին ք․ Երևանում կայացել է զանգվածային հաղորդակցության ոլորտում հայ-ռուսական համագործակցության զարգացման թեմայով նիստ, որին մասնակցող պատվիրակությունները ղեկավարել են ՀՀ բարձր տեխնոլոգիական արդյունաբերության նախարարի առաջին տեղակալ Գոռ Մելիքյանը և ՌԴ թվային զարգացման, կապի և զանգվածային հաղորդակցության նախարարի տեղակալ Ալեքսեյ Վոլինը:
Խորհրդակցության ընթացքում քննարկվել են մի շարք ոլորտային նշանակություն ունեցող հարցեր, այդ թվում՝ երկրների տարածքներում ընդհանուր մուլտիպլեքսի միջոցով հեռուստաալիքների հեռարձակման կազմակերպումը, որը մեծ կարևորություն ունի երկու երկրների քաղաքացիների համար: 
Քննարկումների արդյունքում պարզ է դարձել, որ հարցի կարգավորման առավել նպատակահարմար տարբերակը նշված ոլորտում Հայաստանի և Ռուսաստանի կառավարությունների միջև համաձայնագրի տեսքով իրավական փաստաթղթի առկայությունն է, ինչի վրա հիմնվելով՝ կողմերը կկարողանան ոչ միայն ապահովել նշված հեռարձակումը, այլև իրականացնել դրա նկատմամբ վերահսկողություն և իրավական տեսանկյունից ճիշտ ու արագ լուծումներ տալ ընթացիկ նեղ մասնագիտական խնդիրներին: 
Արդյունքում, 2020թ․ դեկտեմբերի 30-ին ՀՀ բարձր տեխնոլոգիական արդյունաբերության ու ՌԴ թվային զարգացման, կապի և զանգվածային հաղորդակցության նախարարների կողմից ստորագրվել է «Հայաստանի Հանրապետության կառավարության և Ռուսաստանի Դաշնության կառավարության միջև զանգվածային հեռահաղորդակցության ոլորտում համագործակցության մասին» համաձայնագիր:
Համաձայնագրի ստորագրման ու հաստատման արդյունքում կապահովվի զանգվածային հեռահաղորդակցության բնագավառում համագործակցության համապատասխանությունը երկու պետությունների ժողովուրդների շահերին, բարիդրացիական և փոխշահավետ համագործակցության հետագա զարգացումը, ինչպես նաև ազգային տոների և հիշատակի օրերի ժամանակ հեռարձակման պետության տարածքում կանոնների հարգումը, պետական հիշատակի և տոնական օրերին հարգանքի մատուցումը, արգելված բովանդակությամբ նյութերի հեռարձակմանն ու ներքաղաքական գործընթացներին միջամտության բացառելը:
Հաշվի առնելով այն հանգամանքը, որ հիշյալ համաձայնագիրը հնարավորություն կտա դյուրացնել երկու երկրների միջև հեռարձակման բովանդակության համաձայնեցման գործընթացը, կարագացնի խնդիրների լուծմանն ուղղված ներպետական ընթացակարգերը, ինչպես նաև չի հակասում արդեն առկա իրավական փաստաթղթերի դրույթներին՝ «Հայաստանի Հանրապետության կառավարության և Ռուսաստանի Դաշնության կառավարության միջև զանգվածային հեռահաղորդակցության ոլորտում համագործակցության մասին» համաձայնագրի հաստատումը համարում ենք նպատակահարմար:

